
Beroa eta hotza hain erraz txandatzen diren garaiotan, era guztietako infekzioak harrapatzeko sentiberago egon ohi gara. Eztarria da gehien erasaten den gorputz ataletako bat.

Zaindu zure eztarria

Jabier Agirre - Medikuntza

Eztarria -faringea, zehatzago esateko-, 15 cm inguruko luzera duen hodi muskular bat da, ahotik hartzen ditugun jan-edanak hestegorrira, eta hortik urdailera, eramaten dituena, edota arnasten dugun aireak biriketarako bere bidean pasatzen duena. Mintz batek estaltzen du hodi hori, eta mintz horretan kokatuak duden zelulek mukia jariatzen dute. Eztarriko mina da hodi hori handitua edo mindua dagoen seinalerik nabarmenena. 
Arrazoiak eta sintomak 

Eztarriko inflamazio edo hanturak bi eratako mikroorganismoek sor ditzakete: bakterioek edo birusek. Eztarriaren kasuan, zorionez, agente sortzaile arruntenak birusak dira, eta horiek bakterioek baino arazo arinagoak ekartzen dituzte normalean. Germenek eragindako eztarriko irritazio edo infekzioaren sintomak era askotakoak izan daitezke: 
Faringitisa, eztarri edo faringearen inflamazioa. Sukarra, eztarriko mina eta molestiak irensterakoan izan ohi dira agertzen diren sintoma nagusiak. Oso sarritan, gainera, eztarria estaltzen duen mintza zornez betea egoten da. 
Tratamendua: Mina kentzeko analgesikoak ematen dira, eta antitermikoak sukarra jaisteko. Eta medikuak bakterioren baten susmoa hartzen badu, antibiotiko bat aginduko du; ez, ordea, birusen bat bada, kasu horretan antibiotikoek ez baitute inolako eraginkortasunik. 
Laringitisa, ahots-kaxaren edo laringearen inflamazioa. Gaitz hori sorraraz dezaketen kanpoko faktoreak asko diren arren, normalena goiko arnasbideetako infekzio batek eragindakoa izatea da. Horrela, laringitis bat duten pertsona askok katarro edo hotzeria arrunt bat pasatuko zuten egun batzuk lehenago. 

Sintomarik argiena erlastasuna da, marranta, ahotsa erabat galtzeraino (afonia). Batez ere, euren lanbideagatik asko hitz egiten duten edo ahotsa sarritan behartzen duten pertsonetan azaltzen da afonia, irakasle, aktore edo saltzaileetan, esaterako. Aldaketa horien aurretik, kilima moduko bat nabaritzen da eztarrian, batzuetan minarekin eta etengabe eztarria garbitzeko premiaren sentsazioarekin batera. 

Laringitisak croup izeneko konplikazioa izan dezake, ume txikietan batez ere. Goiko nahiz beheko arnasbideetako infekzioa da, arnasteko zailtasuna ekartzen duena, arnasa hartzeko orduan batez ere. Horregatik, umeak 3 urtetik behera baditu, bere sintomak zaindu behar dira, eta arnasketa bizkortzen zaiola edo zailtasunez arnasten badu, pediatrarengana eraman behar da. Etxean likido asko ematea gomendatzen dute, eta errazago arnasteko moduan jartzea, lotarakoan batez ere (bizkarraren azpian kuxin bat jarriz, esate baterako). 

Tratamendua: Kasu gehienetan laringitisa birikoa denez, tratamendu bakarra sintomatikoa da, alegia, sintomak hobetzera bideratua. Ahotsa ez behartzea eta lurrunarekin inhalazioak egitea dira gomendatzeko moduko neurri sinple batzuk. 

Medikuak tartean bakterioren bat egon daitekeela uste, eta hobe oraindik frogatzen badu, antibiotiko bat errezetatuko du, zazpi-hamar egunean ahoz hartzeko. Antibiotikoak denbora puska batean egon behar du gaixoaren odolean, bakterio horiek suntsitzeko. Tratamendua garaia baino lehen uzteak, edo dosia gutxitzeak, sendagaiaren eraginkortasuna murrizten du, eta handik denbora-epe batera berriro ere infekzioak agertuko dira. Bestalde, tratamendua behar bezala ez egitearen beste ondorio bat germenak erresistenteago bihurtzea izango da, eta, horrela, gero eta antibiotiko gogorragoak beharko ditugu zerbait lortu nahi izanez gero. 
Amigdalitisa, eztarrian kokatuak dauden amigdalen inflamazioa. Aurreko kasuetan bezala, eztarriko mina eta elikagaiak irensteko zailtasuna dira sintomarik argienak, baina mina belarrietara ere zabaltzen da. Gorakoak, buruko minak eta ondoez sentsazio orokorra ere sarritan agertzen dira. Amigdalak handituak daude, kolore gorri bizia dute, eta zorne puntuak ere ikus daitezke. 

Duela urte batzuk amigdala asko kendu edo erauzten ziren, umetan batez ere, eta bakterioak beste gorputz atal batzuetara (giltzaduretara, bihotzera edo giltzurrunetara) pasatzeko arriskua zegoen. Gaur egun, ordea, gero eta gutxiagotan kentzen dira amigdalak, baina, hala ere, amigdalitisak behin eta berriz izaten badira edo tratamendua ez bada erabat eraginkorra izaten, amigdalak erauztea beharrezkoa gerta daiteke. 
Tratamendua: Bestelako infekzio birikoetan bezala, sintomak tratatzen dira, baina estreptokokoa izeneko bakterioa baldin bada infekzioa eragin duena, penizilina hartu beharko da, ahoz, hamar egunez, bakterioak erabat desagerrarazi eta suntsitzeko. 
Nola arindu eztarriko min eta molestia horiek? 

Infekzioak irauten duen bitartean: 
Egin itzazu gargarak.> Amigdalak handituta badauzkazu, disolbatu gatz koilarakada bat edo aspirina bat (azkeneko hori inola ere ez ume baten kasuan) ur litro erdi batean, eta egin itzazu gargarak, egunean bi edo hiru aldiz. 

Konpresak. Egin konpresa bat, zapi bat sagar-ozpinarekin busti,z eta jarri eztarrian. Konpresa toniko gisa arituko da, eta sintomak baretuko dizkizu 

Edari beroak. Hartu infusio beroak, eztiarekin, edo ezti eta limoiarekin egindako nahastura. Baina ez daitezela beroegiak egon, horrek eztarria are gehiago minberatuko baitizu. 
C bitamina. Har itzazu C bitamina asko duten janariak (laranjak, marrubiak, piper gorriak, eta abar), infekzioen kontrako erresistentzia gehitzeko. 

Jogurta. Antibiotikoak hartzen ari bazara, jogurtak botika horien albo-ondorio posibleetatik babestuko zaitu. 
Zuk zeuk egin dezakezuna 

Ondo etorriko zaizkizu aholku hauek: 
Ez erre. Tabakoa da agenterik kaltegarriena, bai faringearentzat, eta baita laringearentzat ere. Erretzen baduzu, berez jada minduta dagoen atal hori orduan eta gehiago mindu eta minberatuko da, eta molestiak gogorragoak izango dira eta denbora gehiago iraungo dute. 
Kontrola itzazu sudurreko jarioak eta hotzeriak. Esan bezala, burutik beherakoa eta hoztura izaten dira, sarritan, faringeko arazoak azaltzearen arrazoiak. Horrelakoak izateko joera baduzu, kontuz ibili eta egin kasu medikuaren aholku eta gomendioei. 
Ez behartu ahotsa. Ahotsik gabe geratzen zaren horietakoa bazara, eman atsedena eztarriari, aurreneko sintomak sumatu orduko. 
Kontuz tenperatura aldaketekin. Hotz-beroaren aldaketak dira gauzarik okerrena, zer esanik ez bat-batean gertatzen badira. 

